
Naalakkersuisut suliffissaaleqinerup ataavartumik akiorneqarnissaanik 

siunertaqartumik ataatsimoorussamik pilersaarummik piaartumik suliarinninnissamik 

peqquneqarnissaannik Inatsisartut aalajangiiffigisassaattut siunnersuut. Pilersaarummi 

Sanaartugassanut Iluarsagassanullu Aningaasaateqarfimmi aningaasat 

uninngaannartut inuiaqatigiit akornanni sulisinneqalernissaannik, nunaqarfinni 

aalisakkerivinnik sullissinissamut isumaqatigiissutinut aningaasaliissutit 

amerlineqarnissaannik kiisalu illersorneqarsinnaasumik aalisagartassat 

amerlineqarnissaannik imaqassaaq. Pilersaarut Inatsisartut ataatsimiinneranni maanna 

ingerlasumi saqqummiunneqassaaq. 

(Siumup Atassutillu Inatsisartunut ilaasortaatitaat) 

 

Nunatsinni annertuumik suliffissaaleqinerup piaartumik ataavartumillu 

annikillisinneqarnissaa siunertaralugu Naalakkersuisut ataatsimoortumik periusissamik 

Inatsisartunut saqqummiussaqarnissaannik Inatsisartut aalajangiiffigisassaattut 

siunnersuut  

(Inuit Ataqatigiit, Partii Inuit, Partii Naleqqap Inatsisartunut ilaasortaatitaat) 

 

 

Akissutitut allakkiaq 

(Inuussutissarsiornermut Aatsitassaqarnermullu Naalakkersuisoq) 

 

 

Aappassaaneernera 

 

Aallarniutigalugu Inuussutissarsiornermut Ataatsimiititaliap isumaliutissiissutaa unnersuutigissavara 

aammalu suliffissaaleqinermik akiuiuarnissaq siunertaralugu pilersaarutip ataatsimoortup piaartumik 

suliarineqarnerata aallartisarnissaanik Naalakkersuisut peqquneqarnissaat pillugu Inatsisartut 

aalajangiussassaannut siunnersuummik sukumiisumik suliaqarsimanerannik ataatsimiititaliaq 

qutsavigalugu. 

 

Immikkoortunik 20 aamma 21-mik siullermeerinninnermut partiinit isumaqatigiissuteqarfigalugit 

suleqatigisanit nalunaarsugaasutut Aningaasaqarnermut Ataatsimiititaliaq suleqatigalugu 

pilersitsinernik aallartisaanissamik peqqussuteqarnissaq pillugu ataatsimiititaliami 

amerlanerussuteqartut allannguutissatut siunnersuutaanik Naalakkersuisut akuersipput, taamaalillutik 

Naalakkersuisut sanaartornermik iluarsaassinermillu suliniutit katillugit 174,2 mio. kr.-nik nalilinnik 

aallartisaareersimallutik. Suliniutit suliassat arlallit akornanni toqqartorneqarsimapput, 

aallaavigineqarluni ukiumit matumaniilli najugaqarfinni suliffinnik pilersitaqarsinnaanernut 

periarfissat, aammalu inuiaqatigiinni akuuffigisatsinni nalinginnaasumik annertunerusumik 

suliaqarnermik pilersitsinissaq. 

 

Sanaartornermik iluarsaassinermillu suliniutinik immikkut ittumik aallartitaqarneq tassaavoq 

Naalakkersuisut suliffeqartitsinermik periusissiaannut ilaasoq, anguniagaralugu ukiuni takkuttussani 

pingasuni suliffissaaleqisut amerlassusaasa affaannanngortinnissaat, pilersitsinerit arlallit 2017-imi 

tamakkiisumik atuutsinneqalersimasussat aqqutigalugit. Suliffeqartitsinermut periusissiaq sapaatit 

akunnialunnguit iluini tusarniaanermik illua’tungerisanut pingaarutilinnut tamanut tusarniaassutitut 

nassiunneqassaaq. 

 

Inuusuttunik immikkut sammisaqarluni suliffissaaleqinerup annikillisinnissaa siunertaralugu 

Naalakkersuisut periusissialiornissaat pillugu Inuit Ataqatigiinnit allannguutissatut siunnersuummut 

tunngatillugu inuusuttut suliffissaaleqinerisa annikillisinnissaanut nukittorsakkamik iliuuserisamut 

annertusisamik aningaasaliisoqarnissaq pillugu 2015-imut aningaasanut inatsimmut siunnersuummut 

Naalakkersuisut qinnuteqarniartut oqaatigisinnaavara. Piareersarfinni tigusat ukiuni takkuttussani 

malunnaatilimmik amerlisinnissaat anguniagaavoq. Iliuuserisat ilarujussui atuagarsornerunngitsumik 

sulianut tunngatinneqassapput, soorlu Piorsaavinnut, Timi Asimimut il.il. Taamaalilluta inuusuttut 

suliffissaaleqinermiit ilinniagalersinnissaannut ingerlataqalersissinnaavagut. 

 

Inuit Ataqatigiit periusissiortoqarnissaq pillugu allannguutissatut siunnersuutaannut, taamaalillutik 

suliffissaaleqisut sulinissamut piareersimasut piareersimanngitsullu akornannut 

nalunaarsorneqarsinnaalerlugit kommunini tulluarsaasarnerup nukittorsarnissaanut agguaassassanik 

nutaanik, kiisalu tulluarsakkat 2-mi 3-miittunik innuttaasunut ineriartortitsillunilu neqeroorutinik 

ingerlassaqarnissamut Naalakkersuisut pilersitsilersaartut oqaatigisinnaavara. Taamaalillutik 

agguaassassat taakku kommunit tulluarsaasarnerinik nukittorsaassaaq, kiisalu innuttaasut 

sanngiinnerpaat imminnik pilersornissaminnut qanillattornissaannik isumannaarissalluni. AI 2015-

2017-imi pilersitamut tassunga aningaasaliissutissanik qinnuteqartoqarpoq. 

 

Tamakku saniatigut Piareersarfiit suliffissarsiuussisarfiillu qanimut suleqatigiinnerulissapput. 

Innuttaasunut suliffissaaleqisunut ilitsersuinermut, piginnaanngorsaanermut aamma iliuusissatut 

pilersaarusiornermut aqqummik ataasiinnarmik pilersitsinissaq angunigaavoq, suliassaqarfimmi 

suliatigut piginnaasanik katersuisumik nukittuumik immikkoortortaqarfilimmik. 

 

Kommunit killeqarfii akimorlugit sulisussarsiorlunilu suliffinnik nassaarniarnissaq pisariinnerulissaaq. 

Taamaattumik suliffinnut nittartakkamik akeqanngitsumik nunamilu tamarmi atortussamik 

Naalakkersuisut 2015-ip aallartinnerani ammaassapput. Suliffinnut nittartagaq sulisartunik 

najugaqavissunik inuttassarsiornermik oqilisaassaaq, tamannalu nunanit allaneersunit sulisartunik 

ilinniagaqarsimanngitsunik tikisitsisarnerup annikillisarniarneranik Naalakkersuisut 

alaatsinaaffeqarnerannut tamanna aamma attuumassuteqarpoq. 

 

Akileraartitsinermik, tassannga suliffeqartitsinermi ilanngaatissaq ilanngullugu 

aaqqissuusseqqinnermik imalimmik iliuusissatut pilersaarusiortoqarnissaq pillugu Demokratinit 

allannguutissatut siunnersuummut aaqqissuusseqqinnernik arlalinnik, ilaatigut pisortanit 

ikiorserneqarnermut naleqqiullugu suliffeqarnissap kajungernarnerunissaanik nassataqartussanik, 

Naalakkersuisut misissueqqissaarisut oqaatigisinnaavara. 

 

Tamatuma saniatigut inuussutissarsiorfinnut siuarsakkanut, igammik aatsitassarsiorfiusumi, 

aammattaarli isumaginninnermik peqqinnissamillu suliaqarfiusumi, kiisalu imarsiornermik 

suliffigisani sulisartut ilinniagaqarsimanngitsut piginnaanngorsagaanerat Naalakkersuisut 

sakkortusarpaat. Taamaattumik 2015-imit siumut PKU-mi pikkorissartitsinermut ilassutitut 

aningaasaliisoqarnissaanik aningaasanut inatsisissatut siunnersuummi takkuttussami Naalakkersuisut 

qinnuteqarniarput, taamaalilluni ilinniagaqarsimanngitsunik piginnaanngorsaaneq 

annertusarneqarsinnaammat.  

Taamatut oqaaseqarlunga eqikkaallunga innersuussutigissavara ataatsimiititaliami 

amerlanerussuteqartut allannguutissatut siunnersuutaannik Inatsisartut akuersissasut. 

 

 


